
地方至浙直等處俱遭大旱河井乾涸禾苗枯死羣情洶

洶衆口嗷嗷葢連數千里之地數萬萬之生靈有朝夕不

保之慮此非細故也且南京軍士驕悍成風噪呼易起先

年振武營之事可爲明鑒近因放糧之時米色稍惡幾至

激變雖稍懲一二魁宿未能讋服其心臣等以爲節制貴

于素明恩威宜于並濟假令資儲不乏散給以時如此而

猶干制逆節誅之可也竄之可也若糧不足支米不堪食

彼方救死不贍而安能使之怗然無譁故今日所當亟慮

者則南京倉糧是已臣等訪聞彼中軍粮不彀二年又廒

座低窪米多浥爛尙有不堪放支者今歲江南重灾南粮

多不能辦若舊廩旣已空虛新粮不能接續當此之際可

爲寒心宜　勑南京户部會同科道官將通見在倉粮盤

騐明白要見足彀幾年放支是否俱堪食用如有不堪作

何區處如無解到作何預備務從長計處停當奏請施行

至如各處灾傷宜俟廵按御史勘到之日户部覆請優恤

然非　明旨丁寧亦無以見　朝廷子惠困窮憐憫灾傷

之意所以安人心固根本計無急于此者謹擬傳帖進

覽伏乞　聖明裁斷發下遵行〈綸扉笥草〉

工部題稱黃河初漲隄岸遽衝工科覆奏請　旨申飭河

道等衙門用心隄防〈雜記〉

--

進士薛敷敎論都御史吳時來國家設立都御史及十三

道御史御史出差回道俱聽都御史考察堂屬之分已定

矣北京御史但有章䟽本日卽送堂官揭帖南京御史有

䟽發行三日後送堂官揭帖此相沿舊規時南道御史王

藩臣不送揭帖于耿定向定向因而參論之乃科臣以爲

阻塞言路故吳時來因而申明堂屬體統至是敷敎專論

時來黨護定向　朝廷以新進小臣從輕處分〈奏記〉

八月十五日輔臣恭請

上于萬壽聖節之日　御殿受賀　允行

十二月禮官請舉　祫祭

上玉體未安遣官恭代

四川播州宣慰司使楊應龍素有逆形所部何恩宋世臣

等及妻叔張時照上飛文吿龍反廵撫貴州都御史葉夢

熊䟽請大征而蜀三面隣播士大夫率謂播僻處西南隅

屬夷以十百數皆其彈壓兵驍勇數赴川貴軍門調有微

勲剪除未爲長策以故蜀撫按並主撫而黔主勦　朝議

乃行兩省會勘應龍願赴蜀不赴黔

　按播州古夜郎且蘭地漢始受纓縻屬牂牁郡唐貞觀

　初分牂牁北界置郎州領六縣已改播州乾符三年南

　詔寇陷太原楊端應募決筴馳白錦出奇兵定之授武

